
Алматы қаласы


БІЛІМ – БАСТЫ ҚҰНДЫЛЫҚ

Заман көшіне ілесіп, бәсекеге қабілетті  елдің қатарына кіру жолында көптеген реформалар ағарту саласын жаңа арнаға бұрып, жаңа форматта жұмыс жасауды талап етіп отыр. «Халық пен халықты, адам мен адамды теңестіретін білім» десек, ал тәрбиесіз білім еш кәдеге жарамай, қайта адамзатқа қарсы бағытталатынын сонау Х ғасырда ұлы ғұламамыз Әл -Фараби тұжырым жасап кеткені бәрімізге белгілі. Себебі –  білім мен тәрбие егіз ұғым. Біліп қою ол аздық етеді. Білу – ол тек алғашқы қадам. Ал ол білімді іске асыру, оны өмірде қолдана алу, кәдеге жұмсап, өмірде өзіндік тұлға болып қалыптасу жолында құндылықтарға негізделген білімнің маңызы зор.
«Ұстазы жақсының ұстамы жақсы» демей ме дана халқымыз. Осы ретте тәрбиенің тұқымын сеуіп жүрген педагогтардың бала тәрбиесіндегі орны ерекше екені айдан анық. ХХ ғасырдың әдебиет алыптарының бірі Сәбит Мұқанов: «Гүлден ұрық шашылса, гүл тарайды әлемге» деген тамаша сөздерінде қаншама мағына жатыр десеңізші! Тағылым мол тәрбие алған  бала, әрине, кез келген ортада жағымды әсер қалдырары сөзсіз. Өмірдің тетігіне кірпіш болып қалануда да өзінің жақсы мінезі көп септігін тигізеді. Ал қазіргі таңда ұрпақ бойына педагогтар сабақ үдерісінде білім мен тәрбиені ұштастыруға қаншалықты көңіл бөлуде? Әр сабақта педагог білім алушының жан дүниесіне құндылықты қалыптастыра алуда ма? Әлде құндылықты тек тәрбие бағытында ғана қалыптастыруды жөн санап жүр ме деген сауалдар толғандырады.
Адам – басты  капитал. Адамның өмірі – ең қымбат, ең бағалы. Мемлекетімізде адамның өмірі, құқығы жан-жақты қарастырылып, заңмен реттелген. Бала өмірге келген соң тегін біліммен, медицинамен қамтамасыз етілуі басты назарда тұрады. Ал сауаттылық деңгейі бойынша соңғы бес жылдықта әлемнің 150 елі арасында 15-орындардан көрінеді. Әрине, бұл жақсы көрсеткіш. Себебі, біздің мемлекетіміз өмірге келген барлық баланы толық орта біліммен тегін қамтуды басты жолға қойған. Демек, әр қазақстан азаматы 100% сауатты деуге негіз бар. Алайда еліміз зорлық-зомбылық, жасөспірімдердің өз-өзіне қол жұмсауы, жасөспірімдер арасындағы ерте жүктілік, ерлі-зайыптылардың ажырасу жиілігі бойынша әлем елдерінде алдыңғы ондықтардан көрінеді.  Кәмелетке толмағандардың арасындағы қылмыстың өсуі; ішімдік ішу, темекі шегу, есірткі тарту қиянаты; жыныстық қатынасқа ерте түсу; түрлі бағыттағы діни көзқарастың көбеюі және басқалар бүгінгі күннің шындығына айналып отыр! Ақпаратқа қолжетімді заманда жас толқынға тәлім-тәрбие жан-жақтан келіп жатыр. Әсіресе, ақпарат құралдарының, соның ішінде ғаламтор желісінің ықпалы күшті болып тұр. Виртуалды өмірмен тығыз байланыстағы ұрапғымыздың санасына жағымсыз видеолардың кері әсерін айтсаңызшы! Өмірдің ащысы мен тұщысын сезінбеген, қанаты әлі қатаймаған жеткіншектің санасы әбден улап жатқаны бәрімізге аян. Осы ретте ұлтымыздың жанашыры, ақиық ақын Мұхат Шахановтың «Компьютербасты жарты адамдар» атты өлеңіндегі мына жолдар еріксіз ойға оралады:
Оян, Данте, Фирдоусидің және Абайдың айбыны!
Бөгей алмау ғасырға сын бұл тасқынгөй қайғыны.
Қол қусырып көнеміз бе,
Үнсіз жата береміз бе,
Робот-түйсік арқаланған,
Мейірімі тұл жарты адамдар
Жердің бетін түгел жаулап жеңгенше?..
Дөңбекшиді көңіл-ғалам,
Бүгін өлу жеңіл маған,
Осы рухсыз жеңістердің ертеңіне сенгенше...»
 Иә, бұл ақынның қаншама жыл бұрынғы  жан айқайы. Қазіргі таңда ғаламтордың жетегінде кеткен, ғаламторға тәуелді болып қалған талай жандардың куәсі болып жатырмыз. Бұл да бір ғасырдың үлкен дерті. Сонда біздің білім мен тәрбиеге құйған инвестициямыз адам азғындауына әкеп соққаны ма? Әлде бұл педагогтардан кеткен үлкен кемшілік пе? Үлкен сұрақ, жауабы күрделі, барлығымызды толғандыратын бүгінгі күннің мәселесі. Осы тұста кеткен олқылықтарды зерттей келе, білім беруде жаңа реформа қажеттігі туындады. Яғни, жалпы адамзаттық және ұлттық құндылықтарды бойына сіңірген, заманауи білімдерді меңгерген, бәсекеге қабілетті, салауатты ұрпақ тәрбиелеу мақсатында құндылықтарға негізделген білім беру жүйесі іске қосылды. Құндылықтарға негізделген білім беру  жүйесі арқылы білім алушылардың бойына ұлттық, отбасылық, рухани құндылықтарды сіңірте отырып, ішкі рухани дүниені толықтыру, рухы мықты азаматтарды тәрбиелеп шығару.
Қазақ қоғамының өмір сүру салтында құндылықтарды жоғары бағалау, жас ұрпақты соған баулу бұрыннан дәстүрде бар дүние. Тұлғаның рухани өлшемі адамгершілік қасиеттермен анықталады және ол адам тұлғасының даму деңгейінің көрсеткіші болып табылады. Кең мағынасында алсақ, құндылықтар әлемі - мәдениет әлемі. Бала бойына құндылықтарды дарытуда бізге көмекке келетін бірден-бір құрал -  біздің ауыз әдебиеті үлгілері. Парасаттылыққа тәрбиелейтін тоқсан ауыз сөздің түйіні мақал-мәтелдеріміз, жақсылық пен ізгілікке құрылған, қиялға қанат бітіретін ертегілеріміз, батырлыққа баулитын, елді қореғауға шақыратын батырлар жырлары, көркем, тапқыр сөйлеуге жетелейтін шешендік сөз үлгілеріміз – бұның барлығы ұрпақ санасына асыл қасиеттерді жинақтауда таптырмас атадан қалған мұралар. Сонымен қатар. Жыраулар поэзиясы, ХІХ ғасырдағы ағартушылардың мұралары, ХХ ғасырдағы ұлы тұлғалардың ұлт болашағы үшін қалдырған бай мұралары – білім алушылардың бойына сіңіретін біздің баға жетпес құндылығымыз. 
Құндылықтарға негізделген білім жүйесінде патриотизм, еңбексүйгіштік, өмір бойы білім алу, ашықтық, прагматизм сынды басты құндылықтарды сіңіртуде Абайдың қарасөздері мен жырларындағы дана ойларына не жетсін! Абайдың «бес асыл ісі» мен «бес дұшпаны» жастарға өмір сүруде дұрыс, адаспайтын жолды сілтейтін бағдаршам емес пе?! Немесе:
 «Сенбе жұртқа тұрса да қанша мақтап, 
Әуре етеді ішіне қулық сақтап. 
Өзіңе сен, өзіңді алып шығар, 
Еңбегің мен ақылың екі жақтап», - деген өлең жолдары әр адамға үлкен ой салып, өз-өзіне сенімді, берік болуға үндейтіні сөзсіз.
Білім саласында кеткен олқылықтардың орнын толықтыру – бүгінгі күннің басты мақсаты. Сондықтан, әр педагог өзінің әр сабағында шәкірт бойына ізгілікті дарытып, әр сабағы балаға сабақ болатындай дәрежеде өтіп, білім мен тәрбие ұштастырып жатса, сабақтың мақсатына жеткендігі.
Біздің басты байлығымыз, басты капиталымыз – бала. Білім саласында еңбек етіп жүрген әр тұлғаның басты мақсаты – шәкірт бойына сапалы білім мен тағылымы мол тәрбие беріп, «Мәңгілік елдің» тұтқасын ұстайтын сапалы капитал қалыптастыру. ХХ ғасырдың ұлт мақтанышы Мағжан Жұмабаев:
Көздерiнде от ойнар,
Сөздерiнде жалын бар,
Жаннан қымбат оларға ар,
Мен жастарға сенемiн! – деп жастарға үлкен сенім артқан. Болашақ жастардың қолында. Жастарымызға сенім білдіре отырып, Мәңгілік елге адал қызмет ететін, жерін шексіз сүйетін, әр топырағы мен тасын қадірлеп, тарихы мен мәдениетін жетік меңгеріп, ел мүддесі үшін аянбай еңбек ететін тұлға қалыптастыру біздің қолымызда екенін ұмытпайық!


